
Á MESA DO PARLAMENTO

O Grupo Parlamentario de En Marea, a iniciativa da súa deputada Paula Vázquez Verao, ao abeiro do establecido no artigo 160 do Regulamento da Cámara, presenta a seguinte Proposición Non de Lei para o seu debate en Pleno. 

EXPOSICIÓN DE MOTIVOS

Os Centros Especiais de Emprego (CEE) naceron coa finalidade de incorporar ao mercado laboral ás persoas con discapacidade, ao tempo que facilitarían a súa integración na empresa privada.

Pero a realidade é moi diferente. Na actualidade, os CEE convertéronse nun instrumento empresarial precarizador que, lonxe de cumprir unha labor social, dedícanse a intereses puramente económicos.

Independentemente do grao de discapacidade, cada CEE recibe da Administración o 100% da cota empresarial da Seguridade Social de cada persoa contratada, o 50% do Salario Mínimo Interprofesional por xornada completa, ou a súa parte proporcional no caso da xornada parcial, e 12.000  euros pola conversión dun contrato temporal en indefinido.

Este apoio da Administración non se corresponde coas precarias condicións laborais e salariais das persoas que traballan nos CEE nin coa practicamente nula inserción na empresa privada.

A modo de exemplo, cumpre destacar que o salario bruto dunha Operaria/o é tan igual ao SMI 2016, é dicir, 655,20 euros/mes.

En canto á inserción laboral na empresa privada, a evolución dos contratos específicos realizados a persoas con discapacidade, segundo o tipo de empresa, entre os anos 2006 e 2015, demostran que lonxe de crearse emprego, estase a reducir. Así, na citada década, a empresa privada pasou de ter 29.033 persoas contratadas con algunha discapacidade en 2006 a un total de 26.625 en 2015. Mentres, nos CEE a evolución do emprego pasou das 26.290 persoas contratas en 2006 ás 68.613 de 2015.

Por todo o exposto, preséntase a seguinte Proposición non de lei:

O Parlamento galego insta a Xunta de Galicia a:
1. Demandar dos CEE de Galiza que, en resposta ás axudas públicas recibidas para a inserción das persoas con discapacidade, proceda de inmediato a eliminar a discriminatoria diferenza salarial existente entre o Convenio Colectivo galego de centros especiais de emprego e os convenios vixentes a nivel sectorial.

2.  Solicitar da Inspección de Traballo a vixilancia e sanción administrativa ás empresa que incumpren o establecido no artigo 42 do Real Decreto Lei 1/2013, polo que se aproba o texto refundido da Lei xeral de dereitos das persoas con discapacidade e da súa inclusión social que establece que toda empresa pública ou privada con 50 ou máis persoas asalariadas debe reservar o 2% do seu cadro de persoal para persoas con discapacidade. 
3. Garantir o cumprimento do artigo 42 do RDL mencionado no punto anterior en todos os centros de traballo da Administración Pública.

Santiago de Compostela, 11 de xaneiro de 2017.

Asdo.: Paula Vázquez Verao,

Asdo.: Luís Villares Naveira


Deputada do GP de En Marea

Voceiro do G.P. de En Marea.

